	ՀՀ Նախագահի աշխատակազմ
	«Հանրային ծառայության մասին» ՀՀ օրենքի նախագծի վերաբերյալ
1. Նախագծի 2-րդ հոդվածի 1-ին մասի համաձայն՝ այդ օրենքի գործողությունը տարածվում է հանրային իշխանության մարմիններում պետական, համայնքային և հանրային ծառայության պաշտոններ զբաղեցնող անձնաց վրա:
Նշված ձևակերպմամբ տպավորություն է ստեղծվում է, որ պետական, համայնքային և հանրային ծառայությունները միմյանցից անջատ և ինքնուրույն ծառայություններ են, սակայն այս առումով ուշադրություն ենք հրավիրում օրինագծի 3-րդ հոդվածի 1-ին մասի վրա, որի ընդհանուր տրամաբանությունը հանգում է նրան, որ հանրային ծառայությունը առավել լայն հասկացություն է և ներառում է ինչպես պետական, այնպես էլ համայնքային ծառայությունները և այդպիսիք, ըստ էության, հանրային ծառայության մասնավոր դրսևորումներ են: 
Ուստի նախագծի 2-րդ հոդվածի 1-ին մասն անհրաժեշտ է վերանայել այն հաշվով, որպեսզի բացառվի ներքին հակասություններ պարունակող դրույթների ամրագրումը:
2. Նախագծի 3-րդ հոդվածի 1-ին մասի համաձայն՝ հանրային ծառայությունը հանրային իշխանությանը ՀՀ Սահմանադրությամբ և օրենքներով վերապահված լիազորությունների իրականացումն է, որն ընդգրկում է պետական ծառայությունը, համայնքային ծառայությունը, պետական և համայնքային պաշտոնները։
Այս կապակցությամբ հարկ է ընգծել, որ Սահմանադրությամբ կամ օրենքով լիազորությունները վերապահվում են հանրային իշխանության մարմիններին, այլ ոչ թե հանրային իշխանությանը:
3. Նախագծի 3-րդ հոդվածի 4-րդ մասում անհասկանալի է՝ օրենսդրությամբ տեղական ինքնակառավարման մարմիններին վերապահված ի՞նչ խնդիրների մասին է խոսքը:
Այս համատեքստում հարկ է վկայակոչել 2015 թվականի փոփոխություններով                       ՀՀ Սահմանադրության 182-րդ հոդվածի 1-ին մասի երկրորդ նախադասությունը, ըստ որի՝ համայնքի պարտադիր խնդիրները սահմանվում են օրենքով, իսկ կամավոր խնդիրները՝ համայնքի ավագանու որոշումներով:
Եթե «օրենսդրություն» եզրույթի օգտագործումը նպատակ է հետապնդում շեշտադրել նաև համայնքի ավագանու որոշումներով սահմանված խնդիրները, ապա անհրաժեշտ է նկատել, որ «Իրավական ակտերի մասին» ՀՀ օրենքի 4-րդ հոդվածի 1-ին մասի 1-ին կետի իմաստով «օրենսդրություն» հասկացությունը եզրափակվում է վարչապետի որոշումներով և համայնքի ավագանու որոշումները ներառված չեն այդ հասկացության մեջ:
4. Նախագծի 5-րդ հոդվածի 2-րդ մասում վարչապետին, փոխվարչապետներին և նախարարներին թվարկելու փոխարեն առավել նպատակահարմար է կիրառել «Կառավարության անդամներ արտահայտությունը:
Նույն հոդվածի 4-րդ մասում «շարունակում են իրենց պարտականությունների կատարումը» բառերն անհրաժեշտ է վերաշարադրել հետևյալ կերպ. «շարունակում են պաշտոնավարել»:
5. Նախագծի 6-րդ հոդվածի 4-րդ մասով, մասնավորապես, սահմանվում է, որ վարչական պաշտոններ են՝ Հանրապետության նախագահի աշխատակազմի ղեկավարի, նրա տեղակալների, Ազգային ժողովի աշխատակազմի ղեկավարի, նրա տեղակալների, վարչապետի աշխատակազմի ղեկավարի, նրա տեղակալների, Կառավարությանը, վարչապետին և նախարարություններին ենթակա այլ մարմինների ղեկավարների և նրանց տեղակալների պաշտոնները։
Հիշյալ դրույթում այլ բառի օգտագործմամբ թյուր տպավորություն է ստեղծվում, որ դրան նախորդող տեքստում նույնպես թվարկվում են կառավարությանը, վարչապետին և նախարարություններին ենթակա մարմիններ, սակայն սպառիչ չլինելու պատճառով կիրառվում է «այլ» բառը։ Հետևաբար՝ անհրաժեշտ է որոշակիացնել քննարկվող դրույթը։
Միաժամանակ հարկ է նկատել, որ ի տարբերություն նախագծի 6-րդ հոդվածի 4-րդ մասում կիրառվող  «վարչապետի աշխատակազմի ղեկավար» ձևակերպմանը՝ նախագծի  8-րդ հոդվածի 3-րդ մասում և 10-րդ հոդվածի 6-րդ մասի 2-րդ կետում օգտագործվում է «կառավարության աշխատակազմի ղեկավար» արտահայտությունը: Այս կապակցությամբ հայտնում ենք, որ անհրաժեշտ է պահպանել տերմինաբանական միասնականությունը՝ նախագծի ամբողջ տեքստում օգտագործելով «վարչապետի աշխատակազմ» ձևակերպումը, ինչն էլ իր հերթին ենթադրում է դրանից ածանցվող  փոփոխությունների կատարում «Պետական պաշտոններ զբաղեցնող անձանց վարձատրության մասին»                   ՀՀ օրենքում:
6․ Նախագծի 7-րդ հոդվածի 3-րդ մասում ինքնավար պաշտոնների թվում անկախ պետական մարմինների և ինքնավար մարմինների անդամներից առանձնացված կերպով այդ մարմինների ղեկավարների և նրանց տեղակալների հիշատակումը, ինչպես նաև դատարանների նախագահների և դատավորների տարանջատումն արդարացված չէ, քանի որ վերոնշյալ մարմինների ղեկավարներն ու տեղակալները նույնպես այդ մարմինների անդամներ են, իսկ դատարանների նախագահները՝ դատավորներ են։
7. Նախագծի 8-րդ հոդվածի 3-րդ մասում որպես հայեցողական պաշտոն նշված է «պատգամավորական խմբի փորձագետ», սակայն «Ազգային ժողովի կանոնակարգ» սահմանադրական օրենքում նախատեսված չէ «պատգամավորական խումբ» հասկացությունը: 
8․  Օրինագծի 8-րդ հոդվածի 7-րդ մասում պարզ չէ, թե կառավարությանը, վարչապետին և նախարարություններին ենթակա ի՞նչ այլ մարմինների մասին է խոսքը, այն էլ՝ գրասենյակի կարգավիճակով։ 
9. Նախագծի 9-րդ հոդվածի 2-րդ մասի համաձայն՝ «Սույն հոդվածի 1-ին մասում նշված անձնաց (համյանքային պաշտոններ՝ այդ թվում համայնքի ղեկավարի տեղակալ) իր հայեցողությամբ պաշտոնի նշանակում և պաշտոնից ազատում է համայնքի ղեկավարը»: Սակայն, «Երևան քաղաքում տեղական ինքնակառավարման մասին» ՀՀ օրենքի, ինչպես նաև «Տեղական ինքնակառավարման մասին» ՀՀ օրենքի համաձայն՝ Երևան, Գյումրի և Վանաձոր համայնքների ղեկավարների տեղակալները նշանակվում են համայնքի ղեկավարի ներկայացմամբ՝ ավագանու կողմից: Ուստի, անհրաժեշտ է համապատասխանեցնել  Նախագիծը նշված օրենքներին:
10․ Նախագծի 10-րդ հոդվածի 1-ին մասի ուժով ինքնավար պաշտոն զբաղեցնող անձինք համարվում են բարձրաստիճան պաշտոնատար անձ։
Այս առումով հարկ է նշել, որ նախագծի 7-րդ հոդվածի 3-րդ մասում որպես ինքնավար պաշտոն վկայակոչվում է քննիչի պաշտոնը։ Անհասկանալի է, թե ի՞նչ հանգամանքների հաշվառմամբ է որոշվել քննիչներին դիտարկել որպես բարձրաստիճան պաշտոնատար անձ՝ հատկապես այն պարագայում, երբ օրինագծի 10-րդ հոդվածի 2-րդ մասով ոչ բոլոր դատախազներն են դասվել բարձրաստիճան պաշտոնատար անձանց թվին։
Բացի այդ, հարկ է նախագծի 10-րդ հոդվածի 3-րդ մասում որպես բարձրաստիճան պաշտոնատար անձ հիշատակել նաև Բարձրագույն դատական խորհրդի անդամներին, Դատական դեպարտամենտի ղեկավարին։
Վերոգրյալից զատ, միանգամայն անհասկանալի է այն մոտեցումը, որ այլևս էապես նվազ լիազորություններով օժտված Հանրապետության նախագահի խորհրդականից և օգնականից բացի որպես բարձրաստիճան պաշտոնատար անձ նախատեսվել է նաև մամուլի քարտուղարը, մինչդեռ Ազգային ժողովի նախագահի և վարչապետի մասով վկայակոչվում են միայն վերջիններիս խորհրդականները և օգնականները։ Ավելին՝ որևէ անդրադարձ չկա Սահմանադրական դատարանի նախագահի հայեցողական պաշտոններին։  Մինչդեռ համակարգային միասնականության պահպանման անհրաժեշտությամբ պայմանավորված՝ նրանք նույնպես պետք է ընդգրկվեն բարձրաստիճան պաշտոնատար անձանց թվում։
Քննարկման առարկա կարող է լինել նաև Բարձրագույն դատական խորհրդում դատական դեպարտամենտից զատ առանձին այլ պաշտոնատար անձանց կարգավիճակի որոշարկման հարցը՝ որպես բարձրաստիճան պաշտոնատար անձ՝ հաշվի առնելով  Բարձրագույն դատական խորհրդի՝ բարձրագույն սահմանադրական մարմինների թվին դասվելու փաստը:
11. Առաջարկում ենք նախագծի 10-րդ հոդվածի 6-րդ մասում բարձրաստիճան պաշտոնատար անձի վերադաս անձ սահմանել նաև Հանրապետության Նախագահի աշխատակազմի ղեկավարի, Ազգային ժողովի աշխատակազմի ղեկավարի, Հանրապետության Նախագահի խորհրդականի, մամուլի քարտուղարի և օգնականի, Ազգային ժողովի նախագահի խորհրդականի և օգնականի, վարչապետի խորհրդականի և օգնականի համար:
12. Նախագծում բացակայում են Ազգային անվտանգության խորհրդի քարտուղարի պաշտոնի վերաբերյալ սահմանումներ (ի՞նչ պաշտոն է այն համարվելու):
13․ Նախագծի 11-րդ հոդվածի 1-ին մասում որոշարկան կարիք ունի այն հարցը, թե պայմանագրային հիմունքներով քաղաքացիական աշխատանքն ի՞նչ աղերսներ կարող է ունենալ հանրային ծառայության հետ, որպեսզի դրա նկատմամբ աշխատանքային օրենսդրությունից զատ կիրառելի լինի նաև հանրային ծառայության օրենսդրությունը։
14․ Նախագծի 12-րդ հոդվածի 1-ին մասի 1-ին կետում, որպես հանրային ծառայության հիմնական սկզբունք, առանձնացվում է մարդու և քաղաքացու իրավունքների ու ազատությունների առաջնահերթությունը։
Հարկ է նկատել, որ անձանց իրավունքներն ու ազատություններն անվերապահորեն բոլոր դեպքերում չեն կարող առաջնահերթություն ունենալ։ Ընդսմին, այն պարագայում, երբ այդպիսիք բախվում են հանրային շահերի հետ, յուրաքանչյուր կոնկրետ դեպքում անհրաժեշտ է՝ հատկապես համաչափության սկզբունքի հաշվառմամբ, իրավաչափորեն գնահատել դրանց հարաբերակցությունը և հանրային շահի գերակայությունը հիմնավորվելու դեպքում անձի իրավունքներն ու ազատություններն այլևս պետք է նահանջեն՝ նախապատվությունը տալով հանրային շահին։ Այս մոտեցումն ընկած է հենց սահմանադրական կարգավորումների հիմքում և հատկանշական է, որ անգամ անձանց հիմնական իրավունքների և ազատությունների մասով (առանձին բացառություններով հանդերձ) սահմանդիրը նախատեսել է սահմանափակման հնարավորություն՝ այն փոխկապակցելով հատկապես գերակա հանրային շահերի պաշտպանության ապահովման հետ։
15․ Նախագծի 13-րդ հոդվածի 1-ին մասում, տարընթերցումներից խուսափելու նպատակով, անհրաժեշտ է հստակեցնել, որ խոսքը Հայաստանի Հանրապետության քաղաքացիների մասին է։
16․ Նախագծի 16-րդ հոդվածի 1-ին մասում անհրաժեշտ է տարանջատել և հստակ ամրագրել, թե ո՞ր հարաբերություններն ի՞նչ տեսակի ակտով են կարգավորվում, քանի որ օրինագծով առաջարկվող ընդհանրական ձևակերպման պայմաններում ստացվում է, որ, օրինակ, հանրային ծառայողը կարգապահական պատասխանատվության կարող է ենթարկվել օրենքից զատ նաև այլ իրավական ակտի հիման վրա։
17․ Նախագծի 18-րդ հոդվածի 1-ին մասի 6-րդ կետի ամրագրումն իմաստալից չէ։

18․ Նախագծի՝ «Բարեվարքության համակարգը» վերտառությամբ 5-րդ գլխում ամրագրվում են բարձրաստիճան պաշտոնատար անձի և հանրային ծառայողի վարքագծի ուղենիշային սկզբունքներ, որոնց հիման վրա պետք է սահմանվեն վարքագծի կանոններ և հետևապես՝ դրանք խախտելը կարող է հանգեցնել կարգապահական պատասխանատվության։ 
Այս առումով ուշադրություն ենք հրավիրում այն հանագամնքի վրա, որ ամրագրվող ուղենիշային սկզբունքներին վերաբերող դրույթներում սահմանվում են մի շարք գնահատողական հասկացություններ, որոնք խիստ անորոշ են և տալիս են մեկնաբանման չափազանց լայն հայեցողության տեղիք։
Մասնավորապես, նախագծի 22-րդ հոդվածի 1-ին մասում անհասկանալի է՝             ի՞նչ է ենթադրում հանրության բավարարվածության մակարդակը։
Բացի այդ, օրինագծի 25-րդ հոդվածի 1-ին մասում նախատեսված բարձր մասնագիտական որակներ դրսևորելու պահանջը չի կարող մեխանիկորեն տարածվել բոլոր՝ ընդհուպ մինչև հանրային ծառայության ամենացածր պաշտոն զբաղեցնող անձանց վրա։ 
Կարծում ենք, խոսքը պետք է գնա յուրաքանչյուր պաշտոնին համապատասխանող մասնագիտական որակների մասին:
19․ Նախագծի 27-րդ հոդվածի 1-ին և 4-րդ մասերով, համապատասխանաբար, բարձրաստիճան պաշտոնատար անձանց վարքագծի կանոնները սահմանելու լիազորությունը վերապահվում է Կոռուպցիայի կանխարգելման հանձնաժողովին, իսկ քաղաքացիական ծառայողներինը՝ այդ ծառայությունը համակարգող փոխվարչապետին։
Իսկ նույն հոդվածի 6-րդ և 7-րդ մասերով ամրագրվում է, որ հանրային ծառայողի վարքագծի կանոնները սահմանվում են վարքագծի տիպային կանոնների հիման վրա՝ կանոնագրքերով, իսկ վարքագծի լրացուցիչ կանոններ և դրանց պահպանման կառուցակարգեր կարող են սահմանվել տվյալ ծառայության առանձնահատկությունները կարգավորող ակտերով։ 
Վերոգրյալի համատեքստում անհրաժեշտ է նկատել, որ օրենքի իրավաբանական ուժ չունեցող վարքագծի կանոնների սահմանումը, առնվազն հանրային ծառայողի արտապաշտոնեական վարքագիծը կանոնավորելու մասով, խնդրահարույց է 2015 թվականի փոփոխություններով ՀՀ Սահմանադրության 39-րդ հոդվածի տեսանկյունից, համաձայն որի՝ մարդն ազատ է անելու այն ամենը, ինչը չի խախտում այլոց իրավունքները և չի հակասում Սահմանադրությանը և օրենքներին: Ոչ ոք չի կարող կրել պարտականություններ, որոնք սահմանված չեն օրենքով:
20․ Նախագծի 28-րդ հոդվածի 5-րդ մասում պարզաբանվում է, որ այդ օրենքի իմաստով պաշտոն է համարվում պետական և տեղական ինքնակառավարման մարմինների հաստիքացուցակով նախատեսված պաշտոնը։
Հարց է առաջանում՝ այն դեպքում, երբ օրինակ, ստեղծվի նոր նախարարություն և նախարար նշանակվի՝ արդյո՞ք նորաստեղծ նախարարության նորանշանակ նախարարի պաշտոնը չի համարվելու հանրային ծառայության պաշտոն, քանի դեռ այդ նախարարության հաստիքացուցակը հաստատված չէ։
21․ Նախագծի 28-րդ հոդվածի 8-րդ մասում «օրենսդրությամբ» բառն անհրաժեշտ է փոխարինել «օրենքով» բառով, քանի որ օրենքից զատ որևէ  ենթաօրենսդրական ակտով չեն կարող կանոնավորվել անձին վարչական կամ քրեական պատասխանատվության ենթարկելու դեպքերն ու կարգը։
22․ Նախագծի 33-րդ հոդվածի 1-ին մասում վկայակոչվում է գնումների բողոքարկման խորհուրդը։
Այս կապակցությամբ հիշատակման արժանի է ՀՀ Նախագահի աշխատակազմի ղեկավարի 2017 թվականի դեկտեմբերի 25-ի ԱՂ 3355 գրությունը՝ հասցեագրված վարչապետին, որով, մասնավորապես, Հանրապետության Նախագահի հանձնարարությամբ առաջարկվել է հանրապետական գործադիր մարմինների ղեկավարներին և Կառավարության աշխատակազմի ղեկավարին հանձնարարել վերհանելու Սահմանադրության 159-րդ հոդվածով որպես Կառավարությանը, վարչապետին կամ նախարարությանը ենթակա կամ որպես ինքնավար մարմին չկառուցակարգվող՝ ներկայումս գործող բոլոր այն կոլեգիալ մարմինների ցանկը (մասնավորապես, խորհրդակցական կամ այլ բնույթի գործառույթներ իրականացնող խորհուրդներ, հանձնաժողովներ, խմբեր), որոնք ընդունում են կատարման համար պարտադիր որոշումներ կամ այլ ակտեր, որոշարկել այդ մարմինների հետագա ճակատագիրն այն հաշվով, որպեսզի խորհրդակցական կամ այլ բնույթի կոլեգիալ մարմինները, որոնք ներկայումս հանրային իշխանություն են իրականացնում, այլևս այդպիսի լիազորություններով օժտված չլինեն՝ համաձայն Սահմանադրության 2-րդ հոդվածի պահանջների:
Հետևաբար՝ հետագայում հնարավոր է, որ նման խորհուրդ այլևս չլինի կամ լինի ինքնավար մարմնի կամ սահմանադրորեն թույլատրելի որևէ այլ մարմնի կարգավիճակով կամ դրա պետաիշխանական լիազորությունները փոխանցվեն որևէ այլ՝ պետաիշխանական լիազորություններով օժտված մարմնի։ Ուստի՝ նախագիծն այդ մասով անհրաժեշտ է ներդաշնակեցնել վերանայման արդյունքում ընտրվելիք լուծումների հետ։
23․ Նկատի ունենալով այն հանգամանքը, որ հանրային ծառայողի վարձատրության չափը սահմանվում է վերաբերելի օրենքներով՝ օրինագծի 45-րդ հոդվածի 1-ին մասում «օրենսդրությամբ» բառն անհրաժեշտ է փոխարինել «օրենքով» բառով։
24․ Նախագծի 47-րդ հոդվածի 1-ին մասում դրա ուժի մեջ մտնելու ժամկետը վերանայման կարիք ունի, քանի որ նորընտիր Հանրապետության նախագահի կողմից իր պաշտոնի ստանձնման օրվան հաջորդող ութամսյա ժամկետը չափազանց ընդգրկուն ժամանակահատված է։ Հակառակ պարագայում հարկ է ծանրակշիռ կերպով հիմնավորել նման մոտեցումը։




III «Քաղաքացիական ծառայության մասին» ՀՀ օրենքի նախագծի վերաբերյալ
36. Նախագծի 3-րդ հոդվածի 2-րդ մասը (Քաղաքացիական ծառայողների հիմնական իրավունքների և պարտականությունների, բարեվարքության պահանջների և այս իրավակարգավորումներից բխող այլ հարաբերություններ, որոնք պարտադիր են քաղաքացիական ծառայողների համար, կարգավորվում են «Հանրային ծառայության մասին» ՀՀ օրենքով, Կառավարության, վարչապետի և համակարգող փոխվարչապետի որոշումներով) խնդրահարույց է ՀՀ Սահմանադրության 6-րդ հոդվածի 1-ին մասի և 79-րդ հոդվածով սահմանված որոշակիության սահմանադրական սկզբունքի տեսանկյունից:
Վերոնշյալ նկատառումը վերաբերում է նաև նույն հոդվածի 3-րդ և 4-րդ մասերին։
37. Նախագծի 4-րդ հոդվածի 1-ին մասի 11-րդ կետով սահմանված «մասնագիտական գիտելիք» հասկացության բովանդակությունը, որը սահմանվում է որպես տեղեկությունների, հասկացությունների, մտքերի, փաստերի և հանգամանքների ամբողջություն, որն անհրաժեշտ է պաշտոնի անձնագրով նախատեսված գործառույթների արդյունավետ իրականացման համար, անորոշ է։ 
38. Նախագծի  5-րդ հոդվածի 3-րդ մասում անհրաժեշտ է որպես քաղաքացիական ծառայության պաշտոնից ազատման կամ ծառայությունը դադարեցնելու հիմք նախատեսել նաև համապատասխան մարմնի լուծարումը:
39. Նախագծի 12-րդ հոդվածի 6-րդ մասով սահմանվում է, որ քաղծառայողի տեղափախություն, փոխադրում իրականացվում է պաշտոնի նշանակելու իրավասություն ունեցող պաշտոնատար անձանց համապատասխան ակտերով, քաղաքացիական ծառայողի համաձայնությամբ: Միաժամանակ Կառավարությունը լիազորվում է սահմանելու այն դեպքերը, երբ տեղափոխություն և/կամ փոխադրում իրականացնելիս քաղաքացիական ծառայողի համաձայնությունը չի պահանջվում: 
Անհրաժեշտ է հստակեցնել վերոհիշյալ դրույթն այն առումով, թե քաղծառայողի համար ինչ հետևանք կարող է առաջանալ, երբ նա հրաժարվի  տեխափոխության կամ փոխադրման առաջարկն ընդունելուց, իսկ առանց քաղծառայողի համաձայնության տեղափոխություն և/կամ փոխադրում իրականացնելու դեպքերն առաջարկում ենք սահմանել օրենքով:
40. Նախագծի 15-րդ հոդվածի 1-ին մասի համաձայն՝ պետական և ծառայողական գաղտնիք պարունակող տեղեկությունների հետ առնչվող քաղաքացիական ծառայության պաշտոններ զբաղեցնող անձանց պաշտոնի նշանակման, վերապատրաստման, կատարողականի գնահատման, ծառայողական քննությունների հետ կապված առանձնահատկությունները և քաղաքացիական ծառայության այդ պաշտոնների ցանկը հաստատում է համակարգող փոխվարչապետը՝ ազգային անվտանգության լիազոր մարմնի ղեկավարի և համապատասխան մարմնի ղեկավարի առաջարկությամբ:
Առաջարկում ենք, որպեսզի վերոհիշյալ ցանկը համակարգող փոխվարչապետը հաստատի համապատասխան մարմնի ղեկավարի առաջարկությամբ՝ համաձայնեցնելով ազգային անվտանգության լիազոր մարմնի ղեկավարի հետ, այլապես ստացվում է, որ և՛ ազգային անվտանգության լիազոր մարմնի ղեկավարը և՛ համապատասխան մարմնի ղեկավարը միաժամանակ ներկայացնում են առաջարկություն:
41. Նախագծի 27-րդ հոդվածի 3-րդ մասի համաձայն՝ քաղաքացիական ծառայողների միջև ծառայողական փոխհարաբերությունները կարգավորվում են աշխատանքային                  ներքին կարգապահական կանոններով, որի օրինակելի ձևը սահմանում է համակարգող փոխվարչապետը:
Հիշյալ դրույթը դիտարկելով օրինագծի 2-րդ հոդվածի 1-ին մասի (օրենքի գործողությունը տարածվում է օրենսդիր, գործադիր, դատական իշխանության մարմինների, Հանրապետության Նախագահի աշխատակազմի, դատախազության, քննչական մարմինների, անկախ պետական մարմինների, ինքնավար մարմինների, ինչպես նաև կառավարությանը, վարչապետին և նախարարություններին ենթակա այլ մարմիններում քաղաքացիական ծառայության պաշտոնների անվանացանկով նախատեսված պաշտոն զբաղեցնող անձանց վրա) տրամաբանության համատեքստում՝ հարց է առաջանում, թե ինչպե՞ս կարող է որևէ փոխվարչապետ բնորոշվել որպես համակարգող՝ օրենսդիր, գործադիր, դատական իշխանության մարմինների, Հանրապետության Նախագահի աշխատակազմի, դատախազության, քննչական մարմինների, անկախ պետական մարմինների, ինքնավար մարմինների մասով: 
Ավելին՝ անգամ «համակարգող» բառը չշեշտադրելու դեպքում, միևնույն է, անհրաժեշտ է ծանրակշիռ կերպով հիմնավորել, որ գործադիր իշխանության ներկայացուցչին, այն է՝ փոխվարչապետին, իշխանության մյուս թևերին և անկախ մարմիններին սպասարկող քաղաքացիական ծառայողների համար ներքին կարգապահական կանոնների օրինակելի ձև սահմանելու լիազորություն վերապահող դրույթն իրավաչափ է՝ իշխանությունների բաժանման ու հավասարակշռման սկզբունքի տեսանկյունից: 
Այս առումով խնդրահարույց են նաև նախագծի 28-րդ հոդվածի 3-րդ, 29-րդ հոդվածի 3-րդ և 30-րդ հոդվածի 9-րդ մասերը, որոնցով ՀՀ կառավարությանն իրավասություն է վերապահվում սահմանաելու համապատասխանաբար՝
- աշխատանքային ժամերը՝ հաշվի առնելով համապատասխան մարմնում աշխատանքների կազմակերպման առանձնահատկությունները,
- քաղաքացիական ծառայողին գործուղելու պայմաններն ու կարգը,
- քաղաքացիական ծառայողին արձակուրդ տրամադրելու կարգը և պայմանները:
42. Նախագծի 32-րդ հոդվածի 2-րդ մասով Կառավարությունը լիազորվում է սահմանելու, ի շարս այլնի, նաև քաղաքացիական ծառայողի կողմից ֆիզիկական ուժի, հատուկ միջոցների և զենքի գործադրման, ինչպես նաև զենք օգտագործելու կարգն ու պայմանները:
Նշված դրույթով, ըստ էության, իրավական հիմք է ստեղծվում ենթաօրենսդրական նորմատիվ իրավական ակտով կանոնակարգելու անձանց ֆիզիկական անձեռնմխելիությանը միջամտելու հետ կապված հարաբերություններ: Այս կապակցությամբ հարկ է նկատել, որ առաջարկվող ձևակերպումը թույլ է տալիս ենթադրելու, որ ՀՀ կառավարության կողմից ընդունվելիք ակտով ոչ թե սոսկ վերաբերելի օրենքի համապատասխան դրույթները կոնկրետացնող և ընաթացակարգային կանոններ են ամրագրվելու, այլ նաև ինքնուրույն դրույթներ: Եթե այդպիսիք շեղվելու են օրենքի կարգավորումներից՝ հավելյալ սահմանափակումներ նախատեսելով անձանց ֆիզիկական անձեռնմխելիության իրավունքի իրացման մասով, ապա հակասություն կառաջանա ոչ միայն 2015 թվականի փոփոխություններով ՀՀ Սահմանադրության 25-րդ հոդվածի 2-րդ մասի հետ, որի համաձայն՝ ֆիզիկական և հոգեկան անձեռնմխելիության իրավունքը կարող է սահմանափակվել միայն օրենքով՝ պետական անվտանգության, հանցագործությունների կանխման կամ բացահայտման, հասարակական կարգի, առողջության և բարոյականության կամ այլոց հիմնական իրավունքների և ազատությունների պաշտպանության նպատակով, այլև անգամ կյանքի իրավունքի հետ:
43. Նախագծի 33-րդ հոդվածի 3-րդ մասի երկրորդ նախադասությամբ սահմանվում է, որ էլեկտրոնային ծրագիրը պատահականության սկզբունքով պաշտոնով ավելի բարձր քաղաքացիական ծառայողին ընտրում է քաղաքացիական  ծառայողների էթիկայի հանձնաժողովի նախագահ:
Մեջբերված դրույթի իմաստը միանգամայն անհասկանալի է: Այսպես, պարզ չէ՝ ի՞նչ կապ ունի պատահականության սկզբունքը պաշտոնով ավելի բարձր քաղաքացիական ծառայողին ընտրելու հետ:
44. Օրինագծի 36-րդ հոդվածի 2-րդ մասի 6-րդ կետի համաձայն՝ բարեվարքության հարցերով կազմակերպիչն իրականացնում է ՀՀ օրենսդրությամբ նախատեսված այլ լիազորություններ:
Այս դրույթը հակասում է 2015 թվականի փոփոխություններով ՀՀ Սահմանադրության 6-րդ հոդվածի 1-ին մասին, համաձայն որի՝ պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով:
45. Նախագծի 2-րդ հոդվածի 2-րդ մասում ամրագրվել է, որ  այդ օրենքի դրույթները չեն տարածվում դատական ծառայողների վրա: Սակայն նախագծի 41-րդ հոդվածի 2-րդ մասով առաջարկվում է ուժը կորցրած ճանաչել «Դատական ծառայության մասին»                       ՀՀ օրենքը:
46. Նախագծի 41-րդ հոդվածի 3-րդ մասով սահմանվում է, որ այդ օրենքի ուժի մեջ մտնելուց հետո չորս ամիս հետո միայն ուժը կորցրած պետք է ճանաչել «Քաղաքացիական ծառայության մասին» ՀՀ օրենքը և մի շարք այլ օրենքներ:
Ստացվում է, որ այս օրենքն ուժի մեջ մտնելուց հետ դրա հետ զուգահեռ չորս ամիս շարունակ գործելու են նաև 2001 թվականին ընդունված «Քաղաքացիական ծառայության մասին» ՀՀ օրենքի և նախագծով նախատեսված մյուս օրենքների դրույթները:
Այսինքն՝ չորս ամսվա կտրվածքով գործելու են նույն իրավահարաբերությունների կարգավորմանը կոչված, սակայն հայեցակարգային առումով միմյանցից տրամագծորեն տարբերվող կանոններ ամրագրող և հավասար իրավաբանական ուժ ունեցող դրույթներ, ինչն իրավական անվտանգության տեսանկյունից լուրջ խնդիր կարող է առաջացնել՝ հանգեցնելով փակուղու: 
47. Նախագծի անցումային դրույթներում չի որոշակիացվում քաղաքացիական ծառայության գրասենյակը ձևավորման հստակ ժամկետ, բացի այդ հստակ չէ նաև                    ՀՀ քաղաքացիական ծառայության խորհրդի գործունեության դադարեցման ժամկետը:
IV «Պետական պաշտոններ զբաղեցնող անձանց վարձատրության մասին»                    ՀՀ օրենքում լրացում և փոփոխություններ կատարելու մասին» ՀՀ օրենքի նախագծի վերաբերյալ
48. «Պետական պաշտոններ զբաղեցնող անձանց վարձատրության մասին»                        ՀՀ օրենքն ամբողջությամբ չի համապատասխանեցված «Հանրային ծառայության մասին» օրինագծով սահմանված հասկացություններին: Օրինակ, գործող օրենքի հավելված 1-ում բացակայում են վարչական կամ ինքնավար պաշտոնները, հավելված 2-ում առկա են                ՀՀ Նախագահի աշխատակազմի ղեկավարի խորհրդականների պաշտոնները, սակայն նախագծում սահմանված չեն այդ պաշտոնները և այլն

Հարցը կանոնակարգված է «Կառավարչական իրավահարաբերությունների կարգավորման մասին ՀՀ օրենքով»

Ներկայում դեռ կան որոշ չկանոնակարգված հարաբերություններ, դրանով պայմանավորված անհրաժեշտ է հիշյալ դրույթի ամրագրումը

Հնարավոր է որ հանձնաժողովի կազմում ընդգրկված լինեն նույն ենթախմբի պաշտոն զբաղեցնողներ, օրինակ վարչությունների պետեր և նրանց միջից էլ պատահականության սկզբունքով ընտրվի հանձնաժողովի նախագահը:

